
Annotatsiya. Mazkur maqolada mintaqaviy iqtisodiy o‘sishni ta’minlashda sanoat tarmoqlarini 
rivojlantirishning ustuvor yo‘nalishlari, investitsion faollikni oshirish hamda sanoat ishlab chiqarishini 
diversifikatsiya qilishning iqtisodiy ahamiyati tadqiq etilgan. Tadqiqotda O‘zbekiston Respublikasi sanoatining 
zamonaviy rivojlanish tendensiyalari va Qashqadaryo viloyati misolida sanoat tarmoqlarining hududiy rivojlanish 
holati statistik ma’lumotlar asosida tahlil qilingan.

Kalit so‘zlar: mintaqa, sanoat, sanoat tarmoqlari, investitsiya, diversifikatsiya, hududiy rivojlanish, 
innovatsiya, raqobat.

Abstract. This article examines the priority directions for the development of industrial sectors in 
ensuring regional economic growth, as well as the economic significance of increasing investment activity and 
diversifying industrial production. Based on statistical data, the study analyzes current trends in the industrial 
development of the Republic of Uzbekistan and assesses the territorial development of industrial sectors using 
the Kashkadarya region as a case study.

Keywords: region, industry, industrial sectors, investment, diversification, regional development, 
innovation, competitiveness.

Аннотация. В данной статье исследованы приоритетные направления развития отраслей 
промышленности в обеспечении регионального экономического роста, а также экономическое значение 
повышения инвестиционной активности и диверсификации промышленного производства. На основе 
статистических данных проанализированы современные тенденции развития промышленности 
Республики Узбекистан и состояние территориального развития промышленных отраслей на примере 
Кашкадарьинской области.

Ключевые слова: регион, промышленность, отрасли промышленности, инвестиции, 
диверсификация, региональное развитие, инновации, конкурентоспособность.

K I R I S H
Jahon iqtisodiyotida kechayotgan tarkibiy transformatsiyalar, global qiymat zanjirlarining qayta 

shakllanishi, raqamli iqtisodiyotning jadal rivojlanishi hamda xalqaro raqobatning kuchayishi mintaqalarning 
iqtisodiy salohiyatidan samarali foydalanish masalasini strategik ustuvor yo‘nalishlardan biriga aylantirmoqda. 
Mazkur sharoitda mintaqaviy iqtisodiy o‘sishning barqarorligini ta’minlash ishlab chiqarish omillaridan 
oqilona foydalanish, hududlarning sanoat salohiyatini yuksaltirish, investitsion faollikni rag‘batlantirish va 
yuqori qo‘shilgan qiymatga ega mahsulotlar ishlab chiqarishni kengaytirish bilan bevosita bog‘liqdir. Shu 
sababli sanoat tarmoqlarini rivojlantirish nafaqat iqtisodiy o‘sish sur’atlarini jadallashtirish, balki hududlarning 
raqobatbardoshligini oshirish, eksport salohiyatini mustahkamlash va aholi bandligini ta’minlashning muhim 
omili sifatida e’tirof etilmoqda. Xalqaro prognozlarga ko‘ra, 2026-yilda jahon yalpi ichki mahsulotining o‘sish 
sur’ati 2,5 foizni tashkil etishi kutilmoqda. Bu ko‘rsatkich avvalgi prognozlarga nisbatan 0,2 foiz bandga past 
bo‘lib, pandemiyagacha kuzatilgan iqtisodiy o‘sish sur’atlariga nisbatan pastroq darajada shakllanmoqda. 
Mazkur tendensiya jahon iqtisodiyotida iqtisodiy faollik sur’atlarining nisbatan sekinlashayotgani hamda sanoat 
ishlab chiqarishini rivojlantirish bo‘yicha yangi yondashuvlarni ishlab chiqish zarurligini ko‘rsatadi [1].

So‘nggi yillarda O‘zbekiston Respublikasida sanoatni modernizatsiya qilish, ishlab chiqarishni diversifikatsiya 
etish, innovatsion texnologiyalarni keng joriy etish hamda hududlar iqtisodiyotini kompleks rivojlantirishga 

qaratilgan izchil islohotlar amalga oshirilmoqda. Yangi sanoat zonalarini tashkil etish, yirik investitsiya loyihalarini 
amalga oshirish, ishlab chiqarish quvvatlarini kengaytirish va sanoat infratuzilmasini rivojlantirish orqali 
mintaqalarning iqtisodiy salohiyatini oshirish davlat iqtisodiy siyosatining ustuvor yo‘nalishlaridan biri sifatida 
belgilanmoqda. Mazkur islohotlar hududlar o‘rtasidagi iqtisodiy tafovutlarni qisqartirish, ishlab chiqarishning 
hududiy mutanosibligini ta’minlash hamda mahalliy resurslardan samarali foydalanish imkoniyatlarini 
kengaytirmoqda.

Mintaqaviy iqtisodiyot nazariyasida sanoat ishlab chiqarishi iqtisodiy o‘sishning asosiy harakatlantiruvchi 
omillaridan biri sifatida qaraladi. Sanoat tarmoqlarining rivojlanishi investitsiya faolligining ortishi, yangi 
ish o‘rinlarining yaratilishi, mehnat unumdorligining oshishi, innovatsion faoliyatning jadallashuvi hamda 
eksport hajmining kengayishi orqali hududlarning makroiqtisodiy barqarorligini mustahkamlaydi. Ayniqsa, 
ishlab chiqarish tarkibining diversifikatsiya qilinishi iqtisodiy barqarorlikka ta’sir etuvchi omillarni yumshatish, 
iqtisodiyotning tashqi omillarga nisbatan barqarorligini oshirish va uzoq muddatli iqtisodiy o‘sish uchun zarur 
institutsional asoslarni shakllantirishga xizmat qiladi.

Qashqadaryo viloyati tabiiy resurslar, mineral-xomashyo bazasi, energetika, qurilish materiallari, 
to‘qimachilik, kimyo va oziq-ovqat sanoatini rivojlantirish uchun yuqori salohiyatga ega bo‘lgan hududlardan 
biri hisoblanadi. So‘nggi yillarda viloyatda sanoat ishlab chiqarish hajmini oshirish, yangi investitsiya loyihalarini 
amalga oshirish, zamonaviy ishlab chiqarish quvvatlarini ishga tushirish hamda eksportbop mahsulotlar ishlab 
chiqarishni kengaytirish bo‘yicha keng ko‘lamli chora-tadbirlar amalga oshirilmoqda. Biroq mavjud iqtisodiy 
salohiyatdan to‘liq va samarali foydalanish, sanoat tarmoqlarining tarkibiy muvozanatini ta’minlash, investitsion 
resurslardan foydalanish samaradorligini oshirish hamda hududiy sanoat siyosatini ilmiy asosda takomillashtirish 
bilan bog‘liq masalalar o‘z dolzarbligini saqlab qolmoqda.

Mazkur tadqiqotda O‘zbekiston Respublikasida, xususan, Qashqadaryo viloyatida sanoat tarmoqlarining 
rivojlanish holati, investitsiya loyihalarining amalga oshirilishi, ishlab chiqarish quvvatlarini kengaytirish 
yo‘nalishlari hamda ularning mintaqaviy iqtisodiy o‘sishga ta’siri statistik ma’lumotlar asosida kompleks tahlil 
qilingan bo‘lib, tadqiqot natijalari hududlarda sanoatni rivojlantirishning ustuvor yo‘nalishlarini aniqlash, mavjud 
imkoniyatlardan samarali foydalanish hamda mintaqaviy iqtisodiy siyosatni takomillashtirish bo‘yicha ilmiy 
asoslangan xulosalar va amaliy tavsiyalar ishlab chiqishga xizmat qiladi.

M A V Z U G A  O I D  A D A B I Y O T L A R  S H A R H I
O‘zbekiston Respublikasida sanoat tarmoqlarining rivojlanishi borasida ko‘plab olimlar tadqiqot olib 

borishgan. Xususan, A. N. Raximovning fikricha, “raqamli iqtisodiyot sharoitida raqamli texnologiyalar sanoat 
tarmoqlarining samaradorligini oshirish, raqobatbardoshligini ta’minlash va barqaror iqtisodiy o‘sishni qo‘llab-
quvvatlash uchun katta imkoniyatlar yaratadi” [2], deb hisoblaydi. F. K. Xodjayeva [3] sanoat tarmoqlarini optimal 
rivojlantirishda Wassily Leontiefning [4] tarmoqlararo balans nazariyasi va George B. Dantzigning [5] chiziqli 
dasturlash va simpleks algoritmini birgalikda qo‘llab, milliy iqtisodiyot tarmoqlari o‘rtasidagi resurs oqimlarini 
aniq miqdoriy shaklda tavsiflash va optimal taqsimot yechimini topish imkoni borligini ta’kidlaydi.

Bir guruh rossiyalik olimlar sanoat siyosatini rivojlantirishning muammolari va istiqbollari, shuningdek, 
innovatsion hamda investitsion mexanizmlarni joriy etish asosida iqtisodiy o‘sishni ta’minlash omillarini tahlil 
qilib, tadqiqotlarida “sanoat siyosati” tushunchasiga urg‘u berishadi. “Sanoat siyosati — bu investitsiya muhitini 
yaxshilash, sanoat ishlab chiqarishini rivojlantirish, investitsiyalar oqimini ko‘paytirish, sanoat tarmoqlarini 
rivojlantirish, yalpi ichki mahsulot (YaIM) va yalpi hududiy mahsulot (YaHM) hajmini oshirishga qaratilgan, 
davlat hamda mahalliy boshqaruv organlari tomonidan amalga oshiriladigan chora-tadbirlar majmuidir” [6], deb 
ta’riflashadi.

Turkiyalik olimlar B. Katana va D. Gürsular o‘z tadqiqotlarida Turkiyada 1960-yillardan boshlab amalga 
oshirilgan rivojlanish rejalari doirasida tashkil etilgan sanoat hududlarining mintaqaviy rivojlanishdagi o‘rnini tahlil 
qilib, mintaqaviy rejalashtirishga nisbatan tizimli yondashuv hududlar o‘rtasidagi iqtisodiy tafovutlarni qisqartirish 
hamda strategik investitsiyalar va rejalashtirish orqali sanoatning barqaror rivojlanishini rag‘batlantirish 
zarurligini asoslaydilar. Ular sanoat hududlarini samarali rivojlantirish investitsiyalarni hududlar kesimida oqilona 
taqsimlash, ishlab chiqarish infratuzilmasini modernizatsiya qilish va hududiy iqtisodiy siyosatni ilmiy asosda 
takomillashtirish orqali mintaqaviy iqtisodiy o‘sishni jadallashtirishga xizmat qilishini qayd etadilar [7].

T A D Q I Q O T  M E T O D O L O G I YA S I
Maqolada mavzuga oid me’yoriy-huquqiy hujjatlar, statistik axborotnomalar va yetakchi olimlarning tadqiqot 

ishlari tahlil qilindi hamda olingan natijalar umumlashtirildi. Shuningdek, kuzatish, guruhlash, monografik tahlil, 
taqqoslash va tizimli yondashuv kabi ilmiy-uslubiy usullardan keng foydalanildi.

T A H L I L  V A  N A T I J A L A R
Mintaqaviy iqtisodiy o‘sishning muhim omillaridan biri sanoat tarmoqlarining barqaror rivojlanishi, ishlab 

chiqarish salohiyatining kengayishi hamda yuqori qo‘shilgan qiymatga ega mahsulotlar ulushining ortib borishi 
bilan tavsiflanadi. Shu nuqtayi nazardan, mamlakat sanoatining tarmoq kesimidagi rivojlanish tendensiyalarini 
tahlil qilish hududlar iqtisodiyotining o‘sish omillarini aniqlash hamda ularning istiqbolli rivojlanish yo‘nalishlarini 
baholash imkonini beradi.

Sanoat siyosatini amalga oshirish departamenti taqdim etgan ma’lumotlarga ko‘ra, 2025-yilda O‘zbekiston 
Respublikasida sanoat mahsulotlari ishlab chiqarish hajmi 1 101,1 trln so‘mni tashkil etib, o‘tgan yilga nisbatan 
106,8 foiz o‘sish qayd etildi. Mazkur natija sanoat ishlab chiqarishining milliy iqtisodiyotdagi yetakchi o‘rnini saqlab 
qolayotganligini hamda sanoatni modernizatsiya qilish, ishlab chiqarishni diversifikatsiya qilish va investitsiya 
faoliyatini rag‘batlantirish bo‘yicha amalga oshirilayotgan islohotlarning amaliy samarasini namoyon etadi.

Tarmoq korxonalari tomonidan ishlab chiqarilgan mahsulotlar hajmi 551,4 trln so‘mni tashkil etib, ularning 
o‘sish sur’ati 106,2 foizga yetdi. Tahlillar ayrim strategik sanoat tarmoqlarida yuqori rivojlanish sur’atlari 
kuzatilayotganligini ko‘rsatadi. Jumladan, “O‘zbekiston texnologik metallar kombinati” AJda ishlab chiqarish hajmi 
141,4 foiz, “Navoiyuran” DKda 134,5 foiz, “O‘zeltexsanoat” uyushmasida 118,0 foiz, “O‘zsanoatqurilishmateriallari” 
uyushmasida 117,8 foiz, Farmatsevtika tarmog‘ini rivojlantirish agentligi korxonalarida 117,0 foiz hamda “Olmaliq 
KMK” AJda 110,3 foiz o‘sish sur’atlari qayd etildi [8]. Mazkur ko‘rsatkichlar sanoatni texnologik yangilash, yuqori 
qayta ishlash darajasiga ega ishlab chiqarishlarni rivojlantirish va innovatsion investitsiyalarni keng jalb etish 
siyosati izchil amalga oshirilayotganligini tasdiqlaydi.

Shu bilan birga, ayrim tarmoqlarda o‘sish sur’atlarining nisbatan pastligi yoki pasayish holatlari ham 
kuzatilmoqda. Xususan, “O‘zmetkombinat” AJda ishlab chiqarish hajmi 87,8 foizni tashkil etib, bu tarmoqda 
ishlab chiqarish samaradorligini oshirish, texnologik modernizatsiyani jadallashtirish hamda resurslardan 
foydalanish samaradorligini kuchaytirish zarurligini ko‘rsatadi.

Umuman olganda, respublika sanoat tarmoqlari bo‘yicha kuzatilayotgan ijobiy dinamikalar hududlarda 
yangi investitsiya loyihalarini amalga oshirish, ishlab chiqarish quvvatlarini kengaytirish va sanoatni tarkibiy 
jihatdan diversifikatsiya qilish uchun qulay iqtisodiy muhit shakllanayotganligini ko‘rsatadi. Ayniqsa, ushbu 
tendensiyalarni hududlar kesimida baholash mintaqalarning iqtisodiy salohiyatini aniqlash hamda sanoat 
rivojlanishining ustuvor yo‘nalishlarini belgilashda muhim ilmiy-amaliy ahamiyat kasb etadi. Shu nuqtayi 
nazardan, biz quyida Qashqadaryo viloyatida sanoat tarmoqlarining rivojlanish holati, investitsiya loyihalari 
hamda ularning mintaqaviy iqtisodiy o‘sishga ta’siri batafsil tahlilini keltirdik (1-rasm).

1-rasm. Qashqadaryo viloyatida sanoat sohasini rivojlantirish ko‘rsatkichlari tahlili1.

1	  Manba: rasmiy statistik ma’lumotlar va hududiy hisobot materiallari asosida muallif ishlanmasi.

Qashqadaryo viloyatida olib borgan monografik tadqiqotlarimiz natijalarini yuqoridagi rasmda 
mujassamlashtirdik. Xususan, sanoat mahsulotlari hajmi 2024-yildagi 39,1 trln so‘mdan 2025-yilda 47,8 trln 
so‘mga yetgan bo‘lsa, tahlillarimiz 2026-yilda ushbu ko‘rsatkichning 55,8 trln so‘mga yetishini ko‘rsatmoqda. 
Mazkur dinamik o‘sish sanoat tarmog‘ida ishlab chiqarish salohiyatini kengaytirish, investitsiya faolligini oshirish 
hamda ishlab chiqarish quvvatlaridan samarali foydalanish bo‘yicha amalga oshirilayotgan islohotlarning amaliy 
natijasini ifodalaydi. Shuningdek, O‘zbekiston Respublikasi Prezidentining “Qashqadaryo viloyatini ijtimoiy-
iqtisodiy rivojlantirishga qaratilgan chora-tadbirlarni yanada jadallashtirish to‘g‘risida”gi PQ-96-son qaroriga 
ko‘ra, Qashqadaryo viloyatida 2026-yilda yuqori iqtisodiy o‘sishni ta’minlashning asosiy maqsadli ko‘rsatkichlari 
etib yalpi hududiy mahsulot hajmining 8,2 foizga, sanoat ishlab chiqarish hajmining 8,6 foizga, bozor xizmatlari 
hajmining 15,9 foizga, qishloq xo‘jaligi mahsulotlari yetishtirish hajmining 5,8 foizga va qurilishning 13,2 foizga 
o‘sishini ta’minlash belgilab berilgan [9].

Qashqadaryo viloyati Iqtisodiyot va moliya boshqarmasi hisobotlari asosida olib borgan tadqiqotlarimizga 
ko‘ra, 2026-yil uchun belgilangan maqsadli ko‘rsatkichlar sanoat tarmoqlarini diversifikatsiya qilish va 
yuqori qo‘shilgan qiymatga ega mahsulotlar ishlab chiqarishni kengaytirishga yo‘naltirilganligini namoyon 
etadi. Eng yuqori o‘sish sur’atlari mebelchilik (153,3 foiz), metallurgiya (141,2 foiz), qurilish materiallari 
(125,6 foiz), to‘qimachilik (122,3 foiz) hamda oziq-ovqat sanoati (120,9 foiz) tarmoqlarida prognoz qilingan. 
Tog‘-kon, neft-gaz va charm-poyabzal sanoati bo‘yicha ham 108–110 foiz atrofidagi barqaror o‘sish sur’atlari 
belgilangan bo‘lib, bu hudud sanoatining ko‘p tarmoqli rivojlanish strategiyasiga amal qilinayotganligini 
tasdiqlaydi [10].

Viloyatda sanoat salohiyatini yanada oshirish maqsadida iqtisodiy faoliyatni rasmiylashtirish va hisobga 
olish darajasini oshirish hisobiga 985 mlrd so‘mlik qo‘shimcha mahsulot ishlab chiqarish, 71 ta yangi loyiha 
negizida mikrosanoat markazlarini rivojlantirish hamda elektr energiyasi ishlab chiqarish quvvatlarini 6 mlrd 
kVt·soatga yetkazish vazifalari belgilangan. Tahlil qilinayotgan loyihalar tarkibida mato, kiyim-kechak va 
gigiyena vositalari ishlab chiqarish majmuasi alohida iqtisodiy ahamiyat kasb etadi. Ushbu loyiha qiymati 120 
mln AQSH dollarini tashkil etib, uni amalga oshirish natijasida 3 500 ta yangi ish o‘rni yaratilishi, 120 mln AQSH 
dollari miqdorida eksport amalga oshirilishi hamda 12 gektar maydonda zamonaviy ishlab chiqarish quvvatlari 
tashkil etilishi rejalashtirilgan. Loyiha 2026-yilda ishga tushirilishi ko‘zda tutilgan bo‘lib, u to‘qimachilik sanoatida 
yuqori qo‘shilgan qiymatga ega mahsulotlar ulushini oshirish hamda eksport geografiyasini kengaytirishga 
xizmat qiladi.

Shuningdek, hududda qishloq xo‘jaligi texnikalarini ishlab chiqarishga ixtisoslashgan ilmiy-texnik markazni 
tashkil etish loyihasi ham strategik ahamiyatga ega. Loyiha qiymati 100 mln AQSH dollarini tashkil etib, uni 
amalga oshirish natijasida 600 ta yangi ish o‘rni yaratilishi, 3 ta zamonaviy ishlab chiqarish liniyasi ishga 
tushirilishi va 8 mln AQSH dollari miqdorida eksport mahsulotlari ishlab chiqarilishi rejalashtirilgan. Hududning 
“yashil iqtisodiyot” tamoyillari asosida rivojlanishini ta’minlash maqsadida elektr transport vositalari uchun 
quvvatlash (zaryadlash) stansiyalarini ishlab chiqarish loyihasi ham amalga oshirilmoqda. Loyiha qiymati 8 
mln AQSH dollari bo‘lib, uning natijasida 200 ta yangi ish o‘rni yaratilishi va yiliga 500 ta zamonaviy zaryadlash 
stansiyasi ishlab chiqarilishi nazarda tutilgan. Qurilish sanoatini rivojlantirish yo‘nalishida esa fibrosementli 
panellar va dekorativ plitalar ishlab chiqarish loyihasi alohida e’tiborga loyiqdir. Loyihaning umumiy qiymati 
21,3 mln AQSH dollarini tashkil etib, 180 ta yangi ish o‘rni yaratish hamda 140 mlrd so‘mlik sanoat mahsulotlari 
ishlab chiqarish rejalashtirilgan.

Keltirilgan investitsiya loyihalarining amalga oshirilishi Qashqadaryo viloyatida sanoat ishlab chiqarishini 
diversifikatsiya qilish, yuqori qo‘shilgan qiymatga ega mahsulotlar ulushini oshirish hamda eksport salohiyatini 
mustahkamlash orqali mintaqaviy iqtisodiy o‘sishni jadallashtirishga xizmat qiladi. Natijada hududning sanoat 
salohiyati va investitsion jozibadorligi ortib, barqaror iqtisodiy rivojlanish uchun mustahkam institutsional va 
ishlab chiqarish asoslari shakllanadi.

X U L O S A  V A  T A K L I F L A R
Tadqiqot natijalari shuni ko‘rsatdiki, mintaqaviy iqtisodiy o‘sishning barqarorligini ta’minlashda sanoat 

tarmoqlarini izchil rivojlantirish muhim omillardan biri hisoblanadi. Qashqadaryo viloyati misolida amalga 
oshirilgan tahlillar hududda yirik investitsiya loyihalarini amalga oshirish, yangi ishlab chiqarish quvvatlarini 
ishga tushirish, sanoat mahsulotlari turlarini kengaytirish hamda eksportbop mahsulotlar ishlab chiqarishni 
ko‘paytirish mintaqaviy iqtisodiy rivojlanishning muhim omillari ekanligini tasdiqladi. Shu bilan birga, mavjud 
sanoat salohiyatidan to‘liq foydalanish uchun ishlab chiqarishning texnologik darajasini oshirish, sanoat 
tarmoqlarini chuqur diversifikatsiya qilish, innovatsion faoliyatni qo‘llab-quvvatlash va investitsion muhitni 
yanada takomillashtirish zarur.

